
O traballo que se presenta, plasmado no libro ó que se fai referencia no título, do que 

son autoras, Mari A. Lires, Teresa Nuño e Núria Solsona, é deudor dos Estudos de 

Xénero e Ciencia, pero é tamén o resultado de experiencias e investigacións realizadas 

en grupos de traballo, en accións institucionais e, sobre todo, na práctica cotiá. 

 

Procurouse que fose un instrumento útil para o profesorado e, por iso, fuxíuse da 

erudición innecesaria e introducíronse actividades en todos os capítulos, así como 

algunhas orientacións para levalas a cabo. Todas as propostas foron probadas en aulas 

de Galicia, o País Vasco e Catalunya, así como en cursos institucionais de diversas 

universidades e administracións educativas do Estado español. 

 

Partindo da Coeducación nas ciencias experimentais, o libro consta de seis capítulos 

nos que se fai un un percorrido pola historia das ciencias a través da presenza das 

mulleres na súa construcción e producción, non só na ciencia oficial, senón tamén 

naquelas tarefas encomendadas a elas desde hai séculos , tales como a alimentación ou o 

coidado das persoas.  

 

Así pois, poderiamos dicir que o traballo presentado ofrece algunhas novidades respecto 

doutros que existen no mercado referentes ó mesmo tema: 

 

- Un tratamento didáctico 

- Unha recompilación, non exhaustiva, de mulleres que exerceron a actividade 

científica durante o século XX, alén de Marie Sklodowska Curie, presentada 

tradicionalmente como a excepción que xustifica a invisibilidade de todas as 

demais. 



 

A través das páxinas do libro pódense encontrar filósofas, boticarias, médicas, 

alquimistas, artesanas, naturalistas, químicas, físicas, biólogas, xeólogas e Premios 

Nobel. Non se aborda a historia das mulleres matemáticas, astrónomas ou enxeñeiras, 

porque tal estudio requiriría do concurso dun grupo interdisciplinar máis amplo e un 

espazo maior do que permitirían as esixencias editoriais. Esta última é unha posibilidade 

que non se desbota para un futuro. 

 

Trátase de materiais abertos, que se poden incluír nas máis variadas secuencias de 

ensinanza e aprendizaxe de todos os niveis de ensino das ciencias. Nalgúns casos, como 

o da ESO, coas adaptacións pertinentes e, noutros, como o bacharelato, cursos de 

postgrao, mestrado ou doutoramento, sen máis que aplicalos. 

 

Agardamos ter contribuido, na medida das nosas posibilidades, a rescatar e revalorizar 

esa presenza das mulleres que nos precederon, que fixeron posible iso que hoxe 

chamamos ciencia e tecnoloxía, pero tamén queremos reivindicar para elas a súa 

importantísima aportación ó benestar do xénero humano desde o traballo cotiá e 

doméstico. 

 


